
2. Hi u Jien 
 

 

Fis-sema fejn int qiegħda, qalb il-kwiekeb, 

int għandek tieqa kbira u gallerija 

minn fejn tħares u timrah fuq id-dinja, 

kif jagħmlu n-nies fil-vilel kbar, xemxija; 

 

U fost in-nies tad-dinja tilmaħ lili, 

qisni torreador beda jixjieħ 

ma’ toru wisq qalil qiegħed jiġġieled: 

in-nies fl-anfiteatru ssewsu sħiħ. 

 

Iżda int issegwi l-ġlieda bħal muċaċa 

ħelwa u ħanina; u jekk nisfa midrub, 

int tinżel mis-smewwiet sabiex fi ħdanek 

ta’ ħajti l-aħħar nifs joħroġ u jdub.  


